
ዝሰርሕለን ዘለኹ ኤርትራን ሱዳንን ዓቢይ መዓልቲ ኢዩ። ልክዕ ከምዚ 
ኣብ ሱዳን’ውን ክብረ በዓል ዳኒኤል ኮምቦኒ ብዓቢይ ክብርን 
ብድምቀትን ይበዓል ኣሎ። ኮምቦናውያን ኣብ ሱዳን ብግዜ ማህዳውያን 
ነገሥታት ሬሳኦም’ውን ጠፊኡ ኢዩ። እዚ ከኣ ቅዱስ ዳኒኤል ኮምቦኒ፡ 
ብትሑት ሰብኣውነት ንኣምላኽ ኣኽቢሩ ብሕቡእ ክነብር እምበር ናብኡ  
ክስሕበና ስለዘይደለየ ኢዩ። ንሱ ወትሩ ግዜ ንመንግሥቲ ኣምላኽ 
ንምስባኽ ኣብ ጉዕዞ ዝነበረ ሰብ ኢዩ። ሕጂ’ውን ዳኒኤል!፡ ዳኒኤል! 
ክንብል እንከሎና ይስሕቐና ይህሉ፥ ኩሉ ናተይ፡ ወይ ንኣይ ወይ 
ብዛዕባይ ኣይነበረን፡ ኩሉ ንስፍሓት መንግሥቲ ኣምላኽ ኢዩ ይብለና፡፡ 
ዳኒኤል ኮምቦኒ ኣብቲ ክብሪ ሰብ ዘይነበረሉ ግዜ፡ ንኽብሪ ኣፍሪቃውያን 
ምሕሳቡን ምስርሑን ኣቐዲሙ ቅድሚ ሰብ ዝሓስብ ዘመናዊ ሰብ ኢዩ 
ነይሩ። ሎሚ’ውን ከምቲ ር.ሊ.ጳ ፍራንቸስኮ ንኮምቦናውያን ምስ 
ረኸብዎም፡ ‘ኮምቦኒ ናብቶም ጫፍ ዘለዉ ኢዩ ዝጎዓዝ ዝነበረ 
ንስኻትኩም ከኣ ከምኡ ትቕጽሉ ምህላውኩም ኣድንቐኩም” ዝበሉዎም፡ 
ንባዕሎም’ውን ከምኡ ድኻታት፡ ውጹዓት፡ ጭኑቃት ዘለውዎ ጫፍ 
ዓለም ዝጎዓዙ ዘለዉ፡ ኩልና ነዚ ተልእኾ እዚ ኢና ተጸዊዕና ዘሎና እሞ  
ብኣማልድነት ቅዱስ ዳኒኤል ኮምቦኒ ንኩሉኹም እግዚኣብሔር 
ይባርኹምን ይሓልኹምን ቢሎም ቃል ቡራኬኦም ሂቦም። 
 

ክብረ በዓል ቅ.ማርያም ዘሮዛርዮም ካተድራል
- ኣሥመራ 

 

ንክብሪ እዚ በዓል ብቅንያቱ ብጸሎት ታስዕቲ ንዕቤት እግዚእትነ 
ማርያምን ኣገዳስነትን ጸሎት መቑጸርያን ብዝገልጽ ኣስተምህሮታትን 
መንፈሳዊ ምስንዳው ክግበረሉ ዝቐነየ፡ ዓመታዊ ክብረ በዓል ናይታ 
ብታሪኻውነታን ሕንጻዊ ኣገዳስነታን ግርማን ኣርማን ከተማ ኣሥመራ 
ዝኾነት፥ ደብረ ቅድስቲ ማርያም ዘሮዛርዮም ካቴድራለ ኣሥመራ 
ሰንበት 11 ጥቅምቲ 2015 ዓ.ም፡ ካበየ ቁምስናታቶም ዝነገዱ ነጋድያን 
ብዙሓት ውሉደ ክህነትን ደናግልን ምእመናንን ኣብ ዝተረኽብሉ፡ 
ብናይ እቲ በዓል መስዋዕተ ቅዳሴን ካልእ መደባትን ተሰንዩ ብዓቢይ 
መንፈሳውነትን ዓጀብን ከቢሩ ዊዒሉ። 
 
ብዕለቱ ሰንበት ንግሆ ድሕሪ ማኅሌት ዘሌሊት ክቡር ኣባ ሰሎሞን 
መሓረና፡ ካህን ሰበኻ ምስ ሰለስተ ለባስያን ዝመርሕዎ፡ ብዙሕ ሕዝቢ 
ከተማ ኣሥመራ ዝተሳተፎ፡ መስዋዕተ ቅዳሴ ብሥርዓተ ግዕዝ ዓሪጉ። 
ድሕሪ ንባብ ቅ.ወንጌል ክቡር ኣባ ሰሎሞን መሓረና ኣብ ዘስምዕዎ 
ስብከት፡ እነሆ ሎሚ፡ ናይ እግዚእትነ ማርያም ንሕና’ውን ኣብ 
መንግሥተ ሰማይ ከምኣ እንሕጎሰሉ መንፈሳዊ በዓል ነብዕል ኣሎና። 
ብሥርዓት ሊጡርግያ ሃገርና እዚ ጊዜ ዘመነ ጽጌ ተባሂሉ፡ ዕምባባ 
ዝረኣየሉ፡ ቆጽሊ ዓንቢቡ ፍረ ዝርከበሉ፡ ኣኽሊ ዝኣትወሉ ወቕቲ ምስታ 
ዕምባባ ጽገረዳ እትምሰል እግዚእትነ ማርያም ብምዝማድ ንእግዚእትነ 
ማርያም ዝተወፈየ እዋን ኢዩ። በዚ ከኣ ኢዮም ሊቃውንቲ ሃገርና “ኦ 
ኣብ ማእከል ፈጣርን ፍጡርን ትእምርት፡ መንጎይና ኮይንኺ 
ዝተፈጠርኺ፡ እቶም ኣብ ገነት ዘለዉ ብኣኪ ይሕጎሱ፡ እቶም 
ኃጥኣን’ውን ብኣኺ ኢዮም ናብ ምሕረት ዝመጹ፡” እናበሉ 
ዝውድሱዋ። ጻድቃን ይኹኑ ኃጥኣን ብኣኣ ቡራኬ ኪረክቡ፡ናብኣ 
ናብታ እመ ምሕረት ይምዕቆቡ። ንሕና’ውን ነቲ እንፈትዎ ሰብ ግዙፍ 
ዕምባባ ከም እነወፍየሉ፡ ኣምላኽ ንእግዚእትነ ማርያም ናይ ፍቕሪ፡ ናይ 
ዕርቂ፡ ናይ ድኅነት ምልክት ስለዝገበራ፡ ከም ዕምባባ መቁጸርያ ሒዝና 
ናብኣ ኪንቐርብ እንከሎና፡ ኣምላኽ ጸጋ ይመልኣና። ብመቁጸርያ 
ሰላምታ ገብርኤል መልኣኽ ክንደግም እንኮሎና፡ ምልኣት ጸጋ 
ከተውህበና ኢያ። ምእንቲዚ ንኣኣ ስለዝሀበና ንኣምላኽ እናኣመስገና፡ 
ከምቲ ንሱ ብኣኣ ናባና ዝመጸ፡ ንሕና’ውን ብኣኣ ናብኡ ክንቀርብ፡ 
በዚ መንፈስ እዚ ንለምና ኢሎም። 
 
ብድሕሪ እዚ ብሥርዓተ ግዕዝ ዝዓረገ መስዋዕተ ቅዳሴ ሓይሎ 
ምእመናን ዝተሳተፍዎ መስዋዕተ ቅዳሴ ብሥርዓት ላቲን ቀጺሉ። 
ኣብዚ’ውን ነቲ መሥዋዕተ ቅዳሴ ዝመርሑ ሓዋርያዊ ልኡኽ ቅድስቲ 
መንበር ኣብ ኤርትራን ሱዳንን፡ ብፁዕ ሊቀጳጳስ ኣቡነ ሂዩበርት ማተዩስ 
ማርያ ቫን መገን  ናይ ዕለቱ ቃለ እግዚኣብሔር ብዛዕባ እግዚእትነ 
ማርያም ዘቅዱስ ሮዛርዮም እንከስምዑ፡ ካብ ናይ ገብርኤል መልኣኽ 
ሰላምታ “ንእግዚኣብሔር ዝሰኣኖ ነገር የልቦን” ዝብል፡ ከምኡ’ውን ናይ 
እግዚእትነ ማርያም ምላሽ “እነኹ ኣነ ባርያ ኣግዚኣብሔር ከምቲ 
ዝበልካኒ ይኹነለይ፡’’ዝበለቶ ጠቒሶም ምስ እግዚኣብሔር ዘይከኣል 
ነገር የልቦን። ብፍላይ ኣብዚ እምነት ኣብ ኤውሮጳ ይኹን ካልእ ዓለም 
ዝጠፍኣሉ ዘሎ ግዜ ንስኻትኹም ብከምዚ ዝበለ እምነትን 
መንፈሳውነትን ከተክብርዋ ከለኹም ዘሐጉስ ኢዩ። ሕጂ’ውን ኣብ 
እምነትኹም ጽኑዓትን እሙናትን ኩኑ። ነዚ ዘለኩም ፍሉይ ፍቕሪ 
እግዚእትነ ማርያም ከኣ ቀጽልዎ ኢሎም ኣተባቢዖም።  
 
ሲዒቡ ከኣ ካብ ቤተክርስቲያን ካቴድራል ተበጊሱ፡ ብእንዳ ካንዘን 
ተጠውዩ፡ ተሌኮምኒኬሽን በጺሑ ዝምለስ፡ ብጸሎት ምህለላን 

መቁጸርያን ድሙቕ መዛሙር ያሬዳውያንን መንእስያትን ዝማዕረገ 
ቡራኬ ቅ.ቁርባን ሰፊሕ ዑደት እንኪካየድ፡ ብመጀመርያ ብመስቀል 
ዝተመርሑ ፍሉይ ኣልባሳት ዝለበሱ ሕጻናት ኣብ ኢዶም ስየ፡ ሰቲ፡ 
በብዓይነቱ ዕምባባታት ዓቲሮም ነቲ ቅዳሴ ኣማዕሪጎሞ ዘርፈዱ ሕጻናት 
ነቲ ዑደት’ውን ተምሳል መላእኽቲ ለቢሶም ዝያዳ ድምቀት ሃቡዎ። 
ብድሕሬኦም ናይ ቅድስቲ ማርያም ስእሊ ዝሓዛ ኣደታት፡ቀጺሉ ካብ 
ኩለን ቁምስናታት ኣሥመራ ዝመጹ መዘምራን እናዘመሩ በቦታኦም 
ምስ ሓዙ፡ ከምኡ’ውን ደናግል ምስ ተመሀርተን ከካብ ማሕበሩ፡ ኩሉ 
ሕዝበ ክርስቲያን፡ ሰብኡት፡ ኣንስቲ፡ ዓበይቲ ናእሽቱ፡ መስርዑ 
ብምሓዝ ብመቁጸርያ፡ ብእግዚኦታን ብቡራኬ ቅዱስ ቁርባንን ምዕሩግ 
ዑደት ተፈጸመ። 
 
ኣብዚ ድሙቕ በዓል ኣብ መወዳእታ ነጋድያን ኣብ ቅድሚ 
ቤተክርስቲያን ዘሎ ደረጃታትን ኣብ ፊቱ ዘሎ ጽላልን ኮፍ ምስ በሉ፡ 
ብኣባ ሃብተማርያም ዓድዑመር ማኅበር ንኡሳን ኣኃው ካፑቺኒ  ነቲ 
በዓል ዝምልከት ሃናጺ ስብከት ተዋሂቡ። ኣባ ሃብተማርያም ኣብ 
መእተዊ ስብከቶም እዛ ዓይኒ ከተማ ኣሥመራ ዝኾነት፡ ደብሪ’ዚኣ 
ኩሉ ሰብ ‘ካቴድራል’ ቢሉ እዃ ዝጽውዓ እንተኾነ፡ ቀንዲ ስማስ 
ቅድስቲ ማርያም ዘሮዛርዮም ኢዩ። ’ሮዛርዮ’ ከኣ እቲ ፍቱውን 
ዝውቱርን ጸሎት መቁጸርያ ኢዩ። ታሪኹ ብ1571 ደቡብን ደቡባዊ 
ምብራቕን ኤውሮጳ ኣብ ውግእ ኣብ ዝነበርሉ፡ ር.ሊ.ጳ ጎርጎርዮስ መበል 
13 እግዚእትነ ማርያም ዑቕባን ዋልታን ሕዝባ ኪትኸውን ጸሎት 
መቁጸርያ ኪግበር ኣዊጆም። እቶም በቲ ግዜ እቲ ናይ ኪዳን 
መንግሥታት ዝበሃሉ ዝነብሩ ብተኣምራታዊ መንገዲ ምስ ሰዓሩ፡ እቲ 
ዓወት ብሳላ መቁጸርያ ምዃኑ ስለዝተኣምነሉ ካብታ ዕለት እቲኣ ክሳዕ 
ሎሚ እታ ዕለት ዘሮዛርዮም ተባሂላ ትጽዋዕ ኣላ፡ ብምባል ታሪኻዊ 
ኣመጻጽኣኡ ገሊጾም።  
 
ኣተሓሒዞም ኣባቴ ሎሚ ንኣና ዘገድሰና ግና ታሪኽ ኣይኮነን፡ እንታይ 
ደኣ እግዚእትነ ማርያም ነቶም ናብኣ ዝምቆቡ፡ ደቃ ኣብ ትሕቲ ኣክናፋ 
እትሓቁፍ ኣደ ምዃና ምእማን ኢዩ። ማርያም ረዳኢት ክርስትያን 
ተባሂላ’ውን ትጽዋዕ ኢያ። ኣብ እዋን ጸገምናን ጭንቅናን ንሳ 
ርግጸይና ኣደናን ዕርድናን ኢያ። ኣብዚ ሰላም ኣብ ኩሉ እናሃሰሰ 
ዝኸደሉ ዘሎ ግዜና፡ ኣዒይንትና ናብ ኣደ እቲ ንጉሠ ሰላም ክርስቶስ 
ነብሎ፡ ከምቲ ናይ ቅድሚ ሎሚ መስተንክር ክንርኢ ኢና ኢሎም። 
 
ኣባ ሃብተማርያም ቀጺሎም፡ እግዚእትነ ማርያም ንሓገዝና ወትሩ 
ዕጥቅትን ውፍይትን ምዃና ካብ ቅዱስ መጽሓፍ እቲ “እነኹ ከምቲ 
ዝበልካይ ይኹነለይ” ምስ በለት ጸልማት ተቐንጢጡ ብርሃንን ድኅነትን 
ሰላምን ዝመጻሉ ምሥጢረ ስጋዌ፡ ርሕራሔኣ ዝተገልጸሉ መርዓ ቃና 
ገሊላ፡ ከምኡ’ውን ኣብ ሕማማት ምስ ወዳ ምስታፋን ኣብ ጰራቅሊጦስ  
ምስ ሓዋርያት ምንባራን ሕጂ’ውን ኣብ ጸሎትናን ንግደትናን ምሳና 
ምህላዋን ጠቒሶም፡ እቲ ከም ገለ ኮይኑ ዝበላሾ ዘሎ ውራይና ክዕረ፡ 
ክርስቶስ ዝበለና ክንሰምዕ፡ ንኣኣ’ውን ከተስምዓልና ናጽነትን ራህዋን 
እነስተማቕረሉ፡ ንኣና ነዞም ርስትን ጉልትን ማርያም ተባሂልና 
እንጽዋዕ  ሃገራት ጥራይ ዘይኮነ፡ ኣብ ማእከላይ ምብራቕን ካልእ ክፍለ 
ዓለምን ዘሎ ኩነታት፡ ምእንቲ ጉዳይ ሃገርናን ስድራናንን ኣብ ዓዲ ጓና 
ዘለዉ ደቕናን ንማህለል ኢሎም።  
 
ኣብ መወዳእታ ከኣ ነቲ ኣብ ሮማ “ጉስነት ስድራቤትን ዘጓንፎ ዘሎ 
ብደሆታትን” ብዝብል ሓሳብ ዝኻየድ ዘሎ ሲኖዶስ ጳጳሳት ዘኪሮም፡ 
ክብርታት ስድራቤት ናብ ንቡር ኪምለስ ምስ ቤተክርስቲያን ሓቢርና፡ 
ፈውሱ ነናዲ፡፡ ፍቱን መድኃኒቱ ከኣ ስድራና ከም  ቅድስቲ ስድራ 
ናዝሬት ቤት ጸሎትን ቅድስናን ክትኮነልና ምጽላይ’ዩ ብምባል ሃናጺ 
ስብከቶም ዛዘሙ። ሲዒቡ  ጸሎት ናብ እግዚእትነ ማርያም ንግሥተ 
ሰላምን እግዚኦታን ቡራኬን ቀሪቡ። ድሕሪ ቀትሪ’ውን ብቓንቓ 
እንግሊዝ ሥርዓተ ኣምልኮ ተገብረ፡ ብከምዚ ዝበለ ምዕሩግ ኣገባብ ከኣ 
ሥርዓተ በዓል ደብረ ቅድስቲ ማርያም ዘቅዱስ ሮዛርዮም ‘ካቴድራለ’ 
ኣሥመራ ተፈጸመ።  

ፍሉይ ትኩረት ኣብ ስድራቤት 

 

 

 

እዋናዊ 
ኣስተምህሮታትን ጸሎትን  

 ጸሎት ዓመተ ውፉይ ሕይወት 
 

“ኣብ ግራትካ ምዕያይና፣ ንኽብርኻን ንቅድስናናን ኪኾነልና 
እናለመንና፣ ሎሚ’ውን ብቅዱስ ቅንኢ ዝውፈዩ ዓየይቲ 
ብምሃብ ንቤተክርስትያንካ ክትባርኽ ንልምነካ ኣሎና”። 

ክብረ በዓል ቅዱስ ፍራንቸስኮስ ኣብ 
ኣሥመራ 

 
ወትሩ 4 ጥቕምቲ ዓመታዊ  ክብረ በዓል እቲ ኣብ ምሉእ ዓለም 
ፍሉጥን ስሙይን ቅዱስ ፍራንቸስኮስ ዝበዓለሉ ዕለት ኢዩ። በዚ 
ምኽንያት ከኣ ሎም ዘመ’ንውን ዓመታዊ ክብረ በዓል ቅዱስ 
ፍራንቸስኮስ ኣብ ደብረ መድኃኔ ዓለም ገጀረት  ኣሥመራ ፡ ሰንበት 04 
ጥቕምቲ 2015 ብዙሓት ኣባላት ንኡሳን ኣኅዋት ኣኃው ካፑቺኒ፡ ኣባላት 
ካልኦት ማኅበራት ቅዱስ ፍራንቸስኮስ ካብ ኣሥመራን ካልእ ቦታትትን 
ውሉደ ክህነትን ምእመናን ቁምስናንን ነጋድያን ካብ ቁምስናታትን 
ኣብ ዝተረኽብሉ ብድሙቕ መንፈስ ሓድነትን ሕያውነትን ብዓቢይ 
ሥነስርዓትን ብዝሃንጽ ኣገባብን ከቢሩ ዊዒሉ።  
 
ብቅንያቱ ኣኅዋት መካነ ሕውነት ገጀረትን ምእመናንን ዝተሳተፍዎ 
ጸሎት ታስዕቲ ንሕይወት ቅዱስ ፍራንቸስኮስን ኣገልግሎቱን ፍሉይ 
ህያባቱን ዝምልከት ብጸሎት ዝተሰነየ ኣስተምህሮታት ብካህናትን 
ደናግልን ምእመናንን ኪወሃብ ድሕሪ ቀንዩ፡ ብድሮ በዓሉ ከኣ 
ሊቃውንቲ ያሬዳውያን መዘምራን ብመንፈሳዊ ታሕጓስ  ንቅዱስ 
ፍራንቸስኮስ ኪውድሱ ኣምስዮም። ከምኡ ድማ ኣብ ዕለቱ ብማኅሌት 
ዘሌሊት ዝጀመረ መደብ በዓል ብሓለቓ ማኅበር ንኡሳን ኣኃው ካፑቺኒ  
ክቡር ኣባ ኣማኑኤል ምስጉን ዓስራይ ርእሶም ዝምራሕ መስዋዕተ 
ቅዳሴ ብኁባሬ ዓሪጉ።  
 
መስዋዕተ ቅዳሴ ብዝሃንጽ ኣገባብ ምስ ተፈጸመ ከኣ ታቦት ብለባስያንን 
መዘምራንን ተዓጂቡ ካብ ቤተክርስቲያን ወጸ። ዑደት በቲ ዝተዳለወ 
መስርዕ ናይ መስቀል፡ ዉፉያት፡ ኣቦታት ኣደታት፡ መንእሰያት 
ብቡራኬ ቅዱስ ቁርባን  ብጸሎትን መቁጸርያን ምህለላን መዛሙርን በቲ 
ኣብ ቤተክርስቲያን ደብረ መድኃኔ ዓለም ዝርከብ ቅርዓት ቅዱስ 
ፍራንቸስኮስ ኣቢሉ ብዙርያ ገዳም ተዓወደ።  
 
ተሳተፍቲ ካብ ዑደት ተመሊሶም ኣብ ደረጃታት ቤተክርስቲያን ምስ 
ተኣኻኸቡ መዛሙር ያሬዳውያን ሊቃውንትን መንእሰያትን በብተራ 
ቀሪቡ። ቀጺሎም ሓለቓ ማኅበር ንኡሳን ኣኃው ካፑቺኒ  ክቡር ኣባ 
ኣማኑኤል ምስጉን ኣብ ዘስምዕዎ ናይ ዕለቱ ቃል ኣምላኽ፡ ካብ 
መዝሙርን ታሪኽ ሕይወት ቅዱስ ፍራንቸስኮስን እናጠቐሱ ቅዱስ 
ፍራንቸስኮስ ኣብ ንኡስ ዕድመኡ  ፈረሰይና ኮይኑ ክዋጋእን ክዕወትን 
እምበር ብዛዕባ ናይ ውልቁ መንፈሳዊ ሕይወትን ናይ ቤተክርስቲያን 
ምሕዳስን ሓሲቡ ኣይፈልጥን ፡ድሕሪ እቲ ጉዕዞ ንስሓኡ ግና እቲ ሃረር 
ዝብሎ  ብገርህነት ከምቲ ክርስቶስ ዝገበሮ ኣብ መንጎ ለምጻማትን 
ሕሙማትን ኮይኑ ንኣምላኹ ከገልግል፡ ንቤተክርስቲያን ከሓድስ 
ሰለስተ ማኅበራት መስሪቱ፡ ቅድሚ 800 ዓመት ዝጀመሮ ተልእኮን 
ዕላማን ወንጌላዊ ሕይወት ሕውነታዊ ኣነባብራን ነታ ብደም ክርስቶስ 
ዝደኃነት ቤተክርስቲያን ምሕጋዝን ከኣ  ክሳዕ ሕጂ ይቕጽሎ ኣሎ 
ኢሎም።  
 
ንሓደ ጸሓፊ ሕይወት ቅዱስ ፍራንቸስኮስ “ቅዱስ ፍራንቸስኮስ ሓደ ግዜ 
ተራእዩ ዝጠፍእ ዘይኮነስ ዝደጋገም ክስተት ኢዩ፡ ንእኡ ዘዘኻክሩ 
ካልኦት’ውን ክመጹ ኢዮም” ዝበሎ ዘኪሮም ከኣ ቅድሚ ሎሚ ኣብ 
ታሪኽ ቤተክርስቲያን ሽዱሽተ ካብ ማኅበር ፍራንቸስካውያን ሸውዓተ  
ከኣ ካብ 3ይ ማሕበር ርእሰሊቃነጳጳሳት ተመሪጾም እኳ እንተኮኑ፡ እቲ 
ሕይወት ንምክታሉ ከቢድ ኢዩ ካብ ዝብል ስግኣት ይኸውን፡ ካብኦም 
ነቲ ስምን ዕላማን ቅዱስ ፍራንቸስኮስ ዝወሰደ ኣይነበረን። እዞም ሕጂ 
ተመሪጾም ዘለዉ ተባዕ ኩርዓት ቤተክርስትያን ዝኾኑ ር.ሊ.ጳ ኣቡነ 
ፍራንቸስኮስ ግና ስሙ ጥራሕ ዘይኮነስ፡ ብመንፈሳውነቱ ንዓለም 
ከሓድሱ ስለዝደለዩ፡ ሃረርታኦም ድኻን ንድኻ ዝተወፈየትን 
ቤተክርስቲያን ምዃና ዓው ኢሎም ብምዝራቦም መንፈሳውነቱ 
ኪኽተሉ ዝደለዩ ይመስሉ። እቲ ኣብዚ ሓጺር እዋን ዘምጽእዎ ተሓድሶ 
ቤተክርስቲያን’ውን ቀሊል ኣይኮነን። እቲ  ኣብዚ ቀረባ እዋን 
ዝጸሓፍዎ ነቲ ፍራንቸስካዊ ፍጽምቲ ታሕጓስ ዝበሃል ዝመስል 
“ወንጌላዊ ታሕጓስ፥““ኦ! ጎይታይ! ውዳሴ ንኣኻ ይኹን”(Laudato Si) 
ዝብል “ክልተ ዓበይቲ መልእኽታት’ውን ነዚ ኢዩ ዘረጋግጸልና 
ኢሎም።  
 
 

ኣባ ኣማኑኤል ቀጺሎም ቅዱስ ፍራንቸስኮስ  ብሕውነት ምንባር ጥራይ 
ዘይኮነስ ንኩሉ ተፈጥሮ ከም ኣሕዋቱ ዝርኢ ዝነበረ ሎሚ’ውን እቲ 
ሕይወቱን መንፈሳውነቱን ኣባና ክርኤ፡ እቲ ንሱ ዝገበሮ ንሕና’ውን 
ክንገብሮ ከምእንኽእል ቅዱስ ኣቦና ር.ሊ.ጳ የመልክቱልና ኣለዉ፡፡ 
ክርስትና እቲ ክርስቶስ ዝከዶ ሕይወት ምካድ ወይ ምንባር ስለዝኾነ፡ 
ነዚ ብግብሪ ንዘርኣዩና ክርስቶስን ቅዱስ ፍራንቸስኮስን ተከቲልና ናብ 
ድኻታት ክንጥምት፡ ብድኽነትና ንካልኦት ከነሀብትም ሓወይ ሓውተይ 
እናበልና ክንብር ኢና ተጸዊዕና ዘሎና። ደቂ ፍራንቸስኮስ እንተኮይና 
ተግባር ፍራንቸስኮስ ንግበር፡ ሕይወት ፍራንቸስኮስ ንንበር፡ እዚ ናይ 
ቅዱስ ኣቦና ኣብነት ብካልእ መዳይ ከም ተግጻጽ ነዚ ኢዩ ዘተባብዓና ፡ 
ስለዚ ሎሚ ቁርጺ ፍቓድና ነሓድስ ኢሎም። ብእግዚኦታን ቡራኬን 
ቃለ ምስጋና ሐለቃ መካነ ሕውነት ጀገረት ኣባ ተስፉ ኢዮብን ከኣ እቲ 
ሥርዓት በዓል ተዛዚሙ። 
 

ዓመታዊ ክብረ በዓል ቅዱስ ዳኒኤል ኮምቦኒ 
 

በብእዋኑ ዝነበሩ ቅዱሳን በቲ ኣብ ሕይወቶም ዝነበርዎ ቅዱስ 
ሕይወትን ዕዉት ሓዋርያዊ ኣገልግሎትን ኣብ ቅድሚ እግዚኣብሔር 
ሞሳ ዝረከቡ፡ ቤተክርስቲያን ከኣ ነቶም ኣብ ምድሪ ንጋደል ዘሎና 
ኣርኣያን ኣብነትን ኪኾኑና ዝሃበትና ናይ ክርስቲያናዊ ሕይወትና 
ኮዋኽብቲ ኢዮም። 
 

ኣብዚ ዝሓለፈ ቀረባ መዓልታት ካብዞም ብዙሓት ዓበይቲ ቅዱሳን 
ብቀረባ ናይ እንፈልጦም ቅዱሳን ክብረ በዓል ቅዱስ ቪንቸንስዮስ 
ቅዱስ ፍራንቸስኮስን ኣብ ኣሥመራ ኣብዒልና። ብቀዳም 10 ጥቅምቲ 
2015 ከኣ  ዓመታዊ ክብረ በዓል ቅዱስ ዳኒኤል ኮምቦኒ፡ ኣብ ውሽጢ 
ገዳም ዳኒኤል ኮምቦኒ ኣብ ዝርከብ ቤት ጸሎት ካህናትን ደናግልን፡ 
ብናይ ጸሎት ታስዕትን ንቅዱስ ዳኒኤል ኮምቦንን ሓዋርያዊ ስርሖምን 
ዝምልከት ኣስተምህሮታትን ኣስተንትኖን ብናይ ድሮ ብዙሓት 
ቤተክህነትን ተመሃሮ ዘርኣክህነትን ዘርኣምንኩስናታትን ሊቃውንቲ 
ያሬዳውያን መዘምራንን ዝተሳተፍዎ ድሙቕ ዋዜማን ተሰንዩ፡ ብዕለቱ 
ከኣ ሓዋርያዊ ልኡኽ ቅድስቲ መንበር ኣብ ኤርትራን ሱዳንን፡ ብፁዕ 
ሊቀጳጳስ ኣቡነ ሂዩበርት ማተዩስ ማርያ ቫን መገን ኣብ ዝተረኽብሉ፡ 

ብዓሰርተ ለባስያም ካህናት ዝተመርሐ  ብዙሓት ውሉደ ክህነትን 
ምእመናን ዝተሳተፍዎ መሥዋዕተ ቅዳሴን ከቢሩ ዊዒሉ።  
 

ኣብቲ ክብረ በዓል፡ ብዛዕባ ቅዱስ ዳኒኤል ኮምቦኒ ኣስተምህሮ ዝሃባ 
ኮምቦናዊት እናቴ ምሕረት ጸጋይ ነቲ “እግዚኣብሔር ኣምላኽ መንፈሱ 
መልኣኒ፡ንድኻታት ብሥራት ከበሥር ቀብኣኒ። ንስቡራት ልቢ 
ኽዝንን፡ ንምሩኻት ሓርነት፡ ንእሱራት ከኣ ምፍታሕ ክእውጅ፡... 
ንሕዙናት ከጸናንዕ ለኣኸኒ”። ዝብል ቃል ኢሳይያስ ነቢይ ብምጥቃስ 
ምስ ሕይወት ቅዱስ ዳኒኤል ኮምቦኒ ብምዝማድ ንታሪኾም ብሓጺር 
ተንቲነን፡፡ ቅዱስ ዳኒኤል ኮምቦኒ ነቲ ተልእኮ ድኅነት ጎይታና ኢየሱስ 
ክርስቶስ ብምልባስ፡ ኣብቲ ጽንኩር እዋን ባርነትን ሓደጋ ሕማምን 
ሞትን ብፍቓድ ሓለቓ ኣባ ኒኮላስ ማርሳ፡ ንኣፍሪቃ ብምምጻእ፡ 
“ኣፍሪቃ ብኣፍሪቃውያን ክትድኅን ኢያ”፡ “ሽሕ ሕይወት 
እንተዝወሃበኒ፡ ኩለን  ምእንቲ ድኅነት ኣፍሪቃ ምወፈኩወን”፡ “ኣፍሪቃ 
ወይ ሞት”፡ “ኣፍሪቃን ሕዝባን ንልበይ ወኒኖሞ” እናበሉ ሕይወቶም፡ 
ልቦም፡ ዘለዎም ኩሉ ንኣፍሪቃ ዝወፈዩ፡ ከምቲ “ምእንቲ ኣባጊዑ 
ሕይወቱ ዝህብ ሕያዋይ ጓሳ’’ ምኻኖም ብሰፊሑ ገሊጸን። 
 

እናቴ ምሕረት ቀጺለን ሎሚ ቅዱስ ዳኒኤል እንታይ ይብሉና? ቢለን 
ብምሕታት፡ ከምቲ ቅዱስ ጳውሎስ “ከምቲ ኣነ ንክርስቶስ ዝመሰልኩዎ 
ንኣይ ምሰሉ፡”፡“እቶም ኣቦታትኩም ብከመይ ከምዝነበሩን ከምዝሞቱን 
ዘኽሩ” ዝብለና፡ ኣብዚ ካብቲ ናቶም ዘይፍለ ሰብ ዝሓሰረሉን፡ ከም 
እንስሳ ዝሽየጠሉን ዝልወጠሉን፡ ገንዘብ ዝምለኸሉን እዋን፡ ናይ ግዜና 
ሓዋርያት ብምዃን ምሥጢራት እናተመገብና፡ ወንጌል ከነበሥርን 
ጸለይቲ ኪንኸውንን ኢዩ ኢለን።  
 

ኣብ መወዳእታ ቅዳሴ ከኣ እቶም ካብ ዋዜማ ጀሚሮም ኣብዚ ክብረ 
በዓል ዝተሳተፉ፡ሓዋርያዊ ልኡኽ ቅድስቲ መንበር ኣብ ኤርትራን 
ሱዳንን፡ ብፁዕ ሊቀጳጳስ ኣቡነ ሂዩበርት ማተዩስ ፋን መገን፡ እዚ 
መዓልቲ’ዚ ኣብዘን ኣነ ከም ሓዋርያዊ ልኡኽ ኮይነ  

ዝበልዎ ሓሳብ ከቕርቡን ኣተሓሳሰቡ። ከም ውጽኢት ናቱ ከኣ፣ 
ካብ 99 ጉጅለ ማሕበራት  ቤተ ክርስትያንን፣ ካብ 359 ዝኾኑ ውሉደ 
ክህነትን ስድራ ቤት ምእመናን፣ ብውልቅን ብጉጅለን፣ ናብ ቅድስቲ 
መንበር ተላእከ። 
 ኣርእስቲ ዚካየድ ዘሎ ሲኖዶስ ኣቡናት ብዛዕባ “ጸዋዕታን ተልእኾን 
ስድራ ቤት ኣብ ቤተክርስትያንን ኣብ ህሉው ዓለምናን” (The Voca-
tion and the mission of the family in the Chruch and 
the contemporary world) ዚብል’ዩ። ተጋባእቲ ነዚ 
ኣርእስቲ’ዚ፣ ብመጀመርያ ነቲ ዝቐርብ ሎሚ ንስድራ ቤት ዝገጥሞም 
ዘሎ ብድሆታት ጽን ኢሎም ኪሰምዑ፤  
ካልኣይ ቀንዲ ጸዋዕታ ስድራ ቤት ከነጽሩ፣  
ሳልሳይ ከኣ ብዛዕባ ካብ ስድራ ቤት ዝሕተት ዘሎ ወፍሪ ተልእኾ ክዝትዩ 
እዮም።  
 

ኣብዚ ሠለስተ ክፍሊ’ዚ መጠን ቍጽሪ ኣባላት ናይ ሎሚ ስድራ ቤት 
እንታይ ኰይኑ ይውሕድ ኣሎ? ናይ ሎሚ መንእሰያት እንታይ 
ኰይኖም ንሓዳር ይፈርሕዎ ኣሎዉ? ስለምንታይ ኢዩ ፍትሕ ዝበዝሕ 
ዘሎ? ዚብሉ ሓሳባት’ውን ክዝተየሎም መደብ ኣሎ። ተወሳኺ’ውን 
ብዛዕባ እቶም ተፋቲሖምስ ካብ ጸጋ ምሥጢራት ርሒቖም ዚመላለሱ 
ክግበረሎም ዝግባእ መንፈሳዊ ክትትል’ውን ክዝተ እዩ። 
 
,, 

ነቶም ብዘይ ኪዳን ተጸናቢሮም ስድራ ቤቶም ዝመርሑ ኣመንቲ ዝግበር 
ጉስነት ብርእሱን ኣገባብ ጉስነትን ብዕምቆት ክዝተየሉ ኢዩ። ምኽንያቱ 
ነቲ ንሶም ዝነብርዎ ፍቕሪ ሓድሓድ፤ ትኣማንነት፣ እቲ ናብኦም 
ዜቕንዕ ጕስነት ሓልዮት፤ ምሕረት ሓድሓድን፤ ናብ ሓድሓዶምን 
ደቆምን ዋጋ ዘይህብ ኰይኑ ይርከብ ኣሎ። እዚ ከኣ ንዓኦም ካብ ቤተ 
ክርስትያን ኣጸቢቕካ ዘርሕቕ ስምዒትን ስጉምትን ይፈጥረሎም ኣሎ። 
ምስ’ዚ ቀዲሙ ዝተባህለ ዜሳኒ ሓሳብ’ውን ብዛዕባ ነቶም ካብ ቀዳማይ 
ኪዳኖም ተፋቲሖም፣ ኣብ 2ይ 3ይ … ተጻሚዶም ሓዳሮም ብጽቡቕ 
ኣብ ምምራሕ ዝርከቡ ዝግበር ጉስነት ኢዩ። እዚ ነጥቢ’ዚ ካብ 
ብዙኃት ምእመናን ትኵረት ዝገበረ’ዩ።  
 

ኣበው ሲኖዶስ ነዞም ሓንሳብ ወዲቖምስ ኣብ ዝወደቕዎ ዘይተረፉ 
ምእመናን ፍሉይ ጕስነት ፍቕሪ፤ ሓልዮት ኪግበረሎም ይግባእ። 
ነዚኣቶም ካብ መኣዲ ኣምላኽ ምግላሎም ንወሰን ምሕረት ኣምላኽ 
ዘይገልጽ ኣገባብ ጕስነት’ዩ። እዚ ንብዙኃት “ኣምላኽ ንዅሉ ዓይነት 
ኃጢኣት ዝምሕር እንድዩ፣ ስለምንታይ ቤተ ክርትያን? ተጣዒስካ 
ሓዲስ ሕይወት ምጅማር ዕድመ ጻዋዒት ብዙኃት ነቢያት’ዶ ኣይኮነን 
የብል ኣሎ። 
ር.ሊ.ጳ. ፍራንቸስኮ፣ ከም ኵሎም  ቅድሚኦም ዝነበሩ “ስድራ ቤት 
ምንጪ ዔላ ማይ “ኅውነት”’ዩ ዚብል ኣርእስቲ ዘሎዎ ሓሳብ 
ኣስተንትኖ ኣቕረቡልና። ኣብኡ ናብ ዓለም ሰላም ዚዘርእ ስድራ 
ቤት’ዩ በሉ። ሰላም ብቐዳምነት ኣብ ስድራና ንመሃራ ረቛሒት ኢያ። 
ነቲ “ንስኻትኩም’ሲ ኵልኻትኩም ኣኅዋት ኢኹም” (ማቴ 23፣8) 
ዚብል ኣርእስቲ ትምህርቲ ኢየሱስ ንመሃሮ ኣብ ስድራ ቤት’ዩ። 
ንኵነታት ዝተፈላለየ ድኽነት ኅብረተሰብ ዓለም ንቃለሶ ብ“ኅውነት”ዩ 
እውን በሉ (ረቡዕ 1 ጥሪ 2014፣ መበል 47 ዓለም ለኸ ዕለተ ሰላም)። 
ንሶም ኣብ መኽፈቲ’ቲ ሲኖዶስ “ስድራ ቤት በቲ ተራ ዝውቱር 
ዕለታዊ ሕይወት ኣቢልካ ወንጌል ዝስበኸሉ ስፍራ ኢዩ።  ስድራ ቤት 
ኣብዛ ጸልማት ዝበዝሓ ዓለም፣ ከም ሓደ ደሚቑ ዚበርህ ፋኑስ ኢያ። 
ከም’ቲ ሰብኣዊ ተሞክሮ ኢየሱስ፣ ኣብ ስድራ ቤት ዝተኾስኮሰ፣ 
ከምኡ ከኣ ሰብ ብዅሉ ዝዅሰኮሰሉ ስፍራ ስድራ ቤት’ዩ” በሉ።  
, 

ቀዳሞት ኣስተምሃርቲ ናይ’ዚ ከኣ ኣቦን ኣደን እዮም። ኢየሱስ 
ንጴጥሮስ “ተፍቅረኒ ዲኻ? በሎ። እወንታዊ መልሲ ናቱ ምስ ሰምዔ ከኣ 
እምበኣር ኣባጊዔይ ሓሉ” (ዮሓ 21፣ 15-17) ክብል ንሠለስተ ጊዜ 
ኣረጋገጸሉ። ሓደ ካብ ኪዳናዊ ሓላፍነት ወለዲ እምበኣር፣ ንደቆም 
ብበትሪ ፍቕሪ ምጕሳይ ኢዩ። ከም’ቲ ናይ ኢየሱስ ተደፊኡ ኣእጋር 
ተመሃርቱ ዝሓጸበ፣ ብትሕትና ተደፊኦም ኣእጋር ደቆም ዝሓጽብሉ 
ቅዱስ ቦታ’ዩ። 

ኣብ’ዚ ብልሽውና፤ ጉቦ፤ ወገነይ ወገንካ፤ ዓለማውነት፤ 
ውልቃውነት፣ ንኅብረተሰብን፣ ከም ፍልሖ ንዕንጨይቲ፣ እናቖንቆኖ  
ዝኸይድ ዘሎ ኅብረተሰብና፣ ንስድራ ቤትካ ካብዚታት ናጻ ክትገብር 
ከቢድ ኰይኑ ትረኽብዎ ከምዘሎኹም ርግጽ’ዩ። ኣብ ከምዚ ዝበለ 
ኩነታት ኅብረተሰብ፣ ወለዲ ኒሕኩም ዘበራብረልኩም ሓሳባትን 
ትምኒትን ክህልወኩም ይግባእ። ንኣብነት፣  

• ከምቲ ናይ ኢያሱ “ኣነን ቤተይን ንእግዚኣብሄር ኢና 
እነገልግል” (እያ 24:15) ምባል፣  

• ንወለዲ ኢየሱስ መሲልካ ደቅኻ ምዕባይ፣ 

• ንደቅኻ ብ10 ትእዛዛት እግዚኣብሔር ቀይድካ ምዕባይ፤ 

• ንደቅኻ ኣብዛ ብዙሕ ተስፋ ዘይብላ ዓለም ተስፋ እናሃብካ 
ምምልላስ፤ 

•  ኢየሱስ ብመንገዲ ድኽነት ስለ ዘድሓነና፣ ደቅና ወትሩ 
ንድኻታት እናፍቀሩ ከም ዝዓብዩ ምግባር፤ 

 

መደምደምታ 
 

ልሂቕ ር. ሊ. ጳጳሳት በነዲክቶስ  ከም’ዚ ክብሉ ተዛረቡ፣- ንሕና 
አመንቲ ሕልፊ እቶም ዘይአምኑ፡ ነቲ እግዚኣብሔር ዚህበና ጉዕዞ 
መዋዕል ብተስፋን ብሃንቀውታን ንጽበ ኢና። … ሕዝበ እግዚአብሔር 
ካብ ቀደም ጀሚሮም ንዓለም በቲ አብአ ዘሎ ጭንቅን መከራን 
ዘይኮነስ፣ በቲ አብአ ዘሎ ተስፋ ዚህብ እዮም ኪጥምትዋ ዝርከቡ። ልቢ 
ወድሰብ ንተስፋ ሃንቀው ካብ ምባል አይገደፈን። ካቶሊካውያን 
ብሓፈሻ፣ ኣባላት ሓንቲ ስድራ ቤት ከኣ ብፍላይ፣ ብሳላ’ዚ ተስፋ’ዚ፣ 
ብዘይ ቃል ዓለምን ርእሰ ልዕልናን፣ በቲ ዝተፈላለየ መሓውራት ቤተ 
ክርስትያና ኣቢሉ ድርኺት ረኺቡ ዚንቀሳቐስ ተግባራቶም፣ 
ንኅብረተሰብ ዓለም ተኣምር ዚገብሩ ዘሎዉ ክፍሊ ኅብረተሰብ ኢና። 
እቲ ምሥጢራዊ ሓይልን ጥበብን ናይ’ዚ ከኣ ባዕሉ እግዚኣብሔር 
ኢዩ።  
 

ብመሠረት ሓደ መጽናዕታዊ ዳህሳስ፣ ብዓለም ለኸ ደረጃ፣ ኣብ 
ካቶሊካዊ ቍምስናታት፣  እቶም ዳይናሚክ ካቶሊክ፣ ብትግኣትን 
ብቅንኣት ሃይማኖቶምን ንቍምስናኦም ዝሓልዩ፤ ብሕሙማትን 
ድኻታትን ዝግደሱ፤ ን10 ትእዛዛት እግዚኣብሔር ጸኒዖም ዝሕልዉ፤ 
ጉድለቶምን ድኻምነቶምን ዝእመኑ፤ ሞባኦምን ዕሽሮምን 
ብትኣማንነት ዚምጽውቱ፤ ብሥሩዕ ንመንፈሳውን ግዙፋውን መደባት 
ቤተ ክርስትያኖም ዝከታተሉ እዮም። ቤተ ክርስትያን ካቶሊኽና 
ብምስክርነት እዞም 7% ጥራይ ገይራ እያ ንዓለም ክትጸሉ ትርከብ ዘላ። 
ንሳቶም ነዚ ንክገብሩ ዝሕግዛኦም 4 ነገራት እየን እየን፣- 
1ይ- ኣዘውቲርካ ምጽላይ (ልዕሊ ኵሉ ከኣ ቅዳሴ)። ትጉሃት 
ካቶልካውያን፣ ንጸሎት ካብ ዕለታዊ ሕይወቶም ከጕድሉ ኣይርከቡን 
እዮም። ንመዓልቶም ብጸሎት ይጅምሩን ይዓጽዉን። ክጽልዩን 
ከጸልዩን ጊዜ ኣይስእኑን እዮም። 
2ይ- መጽናዕቲ፣ ትጉሃት ካቶሊኽ ክፈልጡ ጽምእን ጥሜትን ዘሎዎም 
እዮም። ትሕዝቶ ዘንብብዎም ጽሑፋት ዝያዳ፣ ቅ. መጽሓፍን፣ 
ንካቶሊካዊ እምነቶም ዝምልከትን እዮም። ዕላማኦም ከኣ ቤተ 
ክርስትያን እንታይን ንምንታይን ተስተምህር፣ ሓቂ ንምፍላጥን ኢዩ።  
3ይ- ልግሲ፣ ትጉሃት ካቶሊካውያን፣ ጊዜኦም፤ ገንዘቦም፤ ፍቕሮም፤ 
ሓልዮቶም ዝልግሱ እዮም። ንድኻታትን ንሕይወት ቤተ ክርስትያን 
መካየዲ ዝውዕል ደረት ዘይብሉ ሓልዮት ይገብሩ። 
4ይ- ስብከተ ወንጌል፣ ቀናኣትን ትጉሃትን ካቶሊካውያን ፍቕሪ 
እግዚኣብሔር ንኻልኦት ክነካፍል ዚብል ብርቱዕ ድላይ ዘሎዎም 
እዮም። ንርእሶምን ንኻልኦትን ኣብ ዝተፈላለየ ካቶሊካዊ መደባት 
ክሳተፉ ክዕድሙ ይብህጉ። ከምኡ ምግባር እቲ ዝበለጸ ክፍሊ 
ሕይወቶም ገቢሮም ይቖጽርዎ።  
 

 

ኣብ ዓለም ዘሎዉ ቍጽሪ ዘይብሎም ካቶሊካውያን ተቕዋማት፣ 
ከም ኣብያተ ሕክምና፤ ኣብያተ ታሕተዋይ ደረጃ ትምህርቲ፤ 
ኣብያተ ዩኒቨርስቲ፤ ተቕዋማት ምዕባሌ ደቂሰብ፤ ማሕበራት 
ረድኤት … በቶም 7% ዝበልናዮም ብሓይሊ ናይቶም ትጉሃት 
ዝበልናዮም ካቶሊካውያን ዝንቀሳቐስ ኢዩ። ንኅብረተሰብ ዓለም 
ካብዚ ዝዓቢ ተኣምራት እንታይ ኣሎ?! ነዚኣቶም እቶም ዝተረፉ 
93% ካቶሊካውያን እንተ ዝሕወስዎምስ፣ ዓለምና እንታይ ኮን 
ምኾነት? 
ናይ ሎሚ ኣባላት ሓንቲ ስድራ ቤት ብሓፈሻ፣ ኣቦን ኣደን ከኣ 
ብፍላይ “ኣነኸ ካበየኒኦም እየ”? ኢሎም ክሓቱን መልሲ 
ክረርኽብሉን ይግባእ።  
እግዚኣብሔር ንስድራ ቤትና ይባርኽን ይሓሉን! 

(ብ ኣባ ክፍለኢየሱስ ገ/ሥላሴ 
ማኅበር ንኡሳን ኣኃው ካፑቺኒ) 

ዓመተ   ዉፉይ   ሕይወት 

ትንቢታዊ መልእኽትን ብድሆታትን 
ውፉያት ጊዜና 

 

(ብ ኣባ ክፍለኢየሱስ ገ/ሥላሴ 
ማኅበር ንኡሳን ኣኃው ካፑቺኒ) 

 

 2.2. ዜእምንን ዜቕንእን ሕይወት ንንበር   
ኣብ ወንጌል፣- 
ኢየሱስ ንሓዋርያቱ ስዓብቱ ኪገብሮም ኢሉ ዚገብሮ 
ዝነበረ ጻዋዒት ተገሊጹ ንረኽቦ። ንአብነት ዮሓንስን 
እንድርያስን ክስዕብዎ ምስ ወሰኑ “እንታይ ትደልዩ 
አሎኹም” ኪብል ሓተቶም። ምስ መለስሉ ከአ “ንዑ 
ርአዩ” ኢሉ ሓደ ህያብ ሃቦም (ዮሓ 1፣ 38)። ነቲ ምሉእ 
ለይቲ ዓሣ ኪገፍፍ ኢሉ ሓዲሩ ሓንቲ ከይረኸበ ዝተረፈ 
ጴጥሮስ ከአ፣ “አዕሚቕካ ደርብዮ’ሞ ክትረክብ ኢኻ” 
በሎ (ሉቃ 5፣4)። ስለ ዝአመነ ከአ፣ አብ’ቲ ይትረፍ 
አብ መዓልትስ፣ አብ ለይቲ’ውን ዓሣ ዘይረኸበ፣ ካብ 
ዓቐን ንላዕሊ ዓሣ ረኸበ። ካልእ’ውን ጴጥሮስ 
ኢየሱስ፣ ብመራሕቲ ሊቃነ ካህናት፣ ምእንቲ 
ከይትሓዝ ንኢየሩሳሌም ምኻድ ምስ ከልኦ፣ “ሰይጣን 
ካባይ ርሓቕ። ንስኻ ንመንገደይ ዕንቅፋት ኢኻ፣ ንስኻ 
መንገዲ ሰብ ደአ እምበር ናይ አምላኽ የብልካን ኪብል 
ገሰጾ (ማቴ 16፣23)። … ብዛዕባ አብ መንግስተ ሰማይ 
መን ኮን ይዓቢ ይኸውን ምስ ሓተትዎ ከአ፣ ሓደ ምስ 
አተሓሳስባኦም ዘይጋጠም፣ ዓቢኹም ኪኸውን ዚደሊ 
ንእሽቶይኩም .. ኢሉ፣ (ማር 10፣43) ነገሮም። አብ’ዚ 
ንርእሱ ኣእጋሮም ምስ ሓጸቦም፣ እሞ ትርጉሙ ምስ 
ገለጸሎም … ብዙኅ ተገረሙ (ዮሓ 13፣12-15)። 
ር.ሊ.ጳ. ፍራንቸስኮ “ቤተክርስትያን ብዝስሕብ ቃላትን ህያባትን 
ዘይኰነትስ ብዝንበር ሕይወት ምስክርነት እያ ትዓቢ” (ሓ.ወ. 14) 
ይብሉ።  
መዝገብ ሃብቲ ሕይወት ወፈያ “ትኣማንነት’ዩ”። ብሉጽ 
ምስክርነትና ንሱ’ዩ። ወፈያና ካብኡ ኢዩ ዝጥጥዕ ሕይወት 
ዝረክብን። ሎሚ ንሕና ውፉያት ብዘእምን ኣገባብ ክንዛረብ 
ዜኽእለና ኣፍና ዘይኰነስ ግብርና’ዩ። 
ሎሚ ንረኣይኻ “ዘእምን ሕይወት ዘይምንባር” እንክብሃል፣ ሓደ 
ካብ’ቲ ንዝተፈላለየ ኣነባብራ ባህሪ ውፉያት ዚምልከት ኰይኑ፣ 
እቲ በዚ ኣበሃህላ’ዚ ኪግለጽ ተደልዩ ዘሎ ከኣ፣ ሓደ ውፉይ 
ጉድለት ጸሎት፤ ተወፋይነት፤ ምቕሉልነት፤ ትሕትና፤ 
ተጋድሎ፤ ኣብ ሕዋሳትን፤ ቃላትን ተግባራትን እርኑብ 
ዘይምኻን ማለት’ዩ። እዚ እምበኣር፣ ነዞም ኣብ’ዚ ሃገር’ዚ 
ንርከብ ዘሎና ውፉያት፣ ሓደ ካብ’ቲ ንሚዛን ወፈያና ኣጕዲሉ 
ዘሎ ኢዩ። ቫይረስ እቲ ንውፉያት ኵላዊት ቤተክርስትያና 
ለኺፉ ዜሕመመ፣ ንዓናውን ድሮ ዝለኸፈናን፣ ኪለኽፈና 
ዚጋደል ዘሎን ምዃና ንእመነሉ’ዩ። በዚ ንኡስ ኣርእስቲ’ዚ 
ክእንፈት ተደልዩ ዘሎ ከኣ፣ ሕልፊ ዛዕባ ንጽሕናን 
ተዓቅቦን’ዩ። እሞ ከኣ ባህሊ ሕይወት ብሕትውናን ምንኵስናን 
ንዘመናት ዚተነብረሉ፣ ኣብ ሃገርና።   
ኣብ ኵላዊት ቤተክርስትያን፣ ኣብ’ዚ ዝሓለፈ 4-5 ዓመታት፣ 
ኣጸቢቑ ቃልዕ ዝወጸ፣ ተግባራት ጸረ ተዓቅቦ፣ ብዙኅ ሰብ ኣብ 
ፈለስትን ውፉያትን ዝነበሮ እምነት ከምዘጥፍአ፣ ልሂቅ 
ር.ሊ.ጳጳሳት ከምዚ እናበሉ ዚገለጽዎ ምውካእ ጠቓሚ ኰይኑ 
እረኽቦ። 
 “ኣቱም ካህናትን ውፉያትን … ጾታዊ ዓመጽ አብቶም ትሕቲ 
ዕድመ ዝኾኑ ሕፃናትን አባጽሕን ስለ ዝፈጸምኩም፣ ንዓኦምን 
ንቤተሰቦምን አጕሂኹምን ሰብአዊ ክብሮም ገፊፍኩምን። ነቲ 
ንሳቶም አባኹም አንቢሮምዎ ዝነበሩ እምነት ክሒድኩም። ... 
ከምኡ ብምግባርኩም ንዕቤት ክብሪ ሕዝብኹም አፍኵስኩም፣ 

ናብ አኅዋትኩም ሕፍረትን ትሑት ክብረትን አምጺእኩም፣ 
እቶም ካህናት ዝኾንኩም፣ ናይቲ ክርስቶስ ብአኡ አቢሉ አብ 
ሕይወትናን አብ ተግባራትናን ህሉው ዝገብረሉ ቅድስና 
ምሥጢረ ክህነት አራኺስኩም። እቲ መለክዒ ዘይብሉ ጽዩፍ 
ተግባርኩም፣ አብቶም ግዳያት ዝወረደ መጉዳእቲ ጥራይ 
ዘይኮነስ፣ ንቤተክርስትያን ንስእሊ መዓርገ ክህነትን ብሓፈሻን 
ንጸዋዕታ ውፉይ ሕይወትን፣ ዓቢይ መጉዳእቲ አስዒቡሉ። 
ር.ሊ.ጳ. ፍራንቸስኮ’ውን ብወገኖም፣ ንጠቕለልቲ ኣሕሉቕ 
ውፉያት ደቂ ተባዕትዮ ዓለም፣ ሓደ ካብኦም “ሎሚ ንውፍያት 
ብቐዳምነት ዚድለ ዘሎ እንታይ’ዩ” ኪብል ምስ ሓተቶም 
“ንዓለም ካብ ደቂሳትሉ ዘላ ድቃስ ኣተንስእዋ” (wake the 
world up) ኪብሉ ኣተሓሳሰብዎም (ሕዳር ታሕሳስ 29፣ 2013) 
። ቀጺሎም’ውን “ቤተክርስትያን ኅያው ኰይና ህላዌኣ 
ትቕጽልን ትዓብን ብምስክርነት ኢዩ። ምስክርነት ከኣ ኣብ 
ሕያውነት፤ ምናኔ ነገራትን ሰባትን፤ ተጋድሎ፤ ንርእስኻ 

ኣድሒርካ ንኻልኦት ምቕዳም፤ ውፉያት መስዋዕትነት 
ኪሕተትሉ ዚድለ ዘሎ መዳያት እዚ’ዩ። ንብዝተፈላለየ ጠመተ 
ኵርናዕ ዚዕዘበኩም ስሓብትን ማረኽትን ኵኑ” ከኣ በሉ። 

ዘየእምን ኣነባብራ ወፈያና፣ ሕልፊ ንመንእሰያትና ኣብ 
እምነቶም ብቐንዱ፣ ድሕሪኡ ከኣ ንሳቶም’ውን ተሰሚዑዎም 
ንጸዋዕታ ክህነትን ወፈያን ንኸይሓርይዎ ይዕንቅጾም ኣሎ። 
ኣነባብራ ወፈያና፣ መንእሰያትና ንዝተፈላለየ ህሉው 
ግድላቶም፣ ሞራል ዚህብ፤ ዚብድህ፤ ተስፋ ዚህብ፤ ናብ ኣምላኽ 
ከምዘየማዕድዉ ዚገብር ገቢርና ክነብሮ ንርከብ የሎናን። ነቲ 
ብወፈያ ሕይወትና ዚመሓላለፍ መልእኽቲ ቃላት፣ ተሃኒኖም 
ከምዝሰምዕዎ ንገብሮም የሎናን። ኣብ ሓጎስ 
ወንጌል ቍ. 105፣ “በቲ ብልማድ ዝጸንሔ ኣገባብ ጉስነት 
ገቢርካ፣ ነዚ ሎሚ ኅብረተሰብ ዚኸስቶ ዘሎ ዝተፈላለየ 
ብድሆታት ዚጽሎ ዘሎ መንእሰይ ክትጓሲ ጽጉም ኰይኑ ይርከብ 
ኣሎ። ከም ዓበይቲ ጽን ኢልካ ክትሰምዖም ክትርድኦምን 
ጽንኩር ኰይኑ ንረኽቦ ኣሎና። ትሕዝቶ  

ንዓኦም ንህቦ ትምህርትን ኣገባቡን ካብኦም ግቡእ መልሲ 
ይረክብ የሎን። ንመንፈሳውነቶምን ባህግታቶምን ዚምልስ ገለ 
ብልሓት ክንምህዝ ይድለ ኣሎ። ንመንእሰይ ኣብ ዓንኬል ቤ/ያን 
ከተእትዎ ወትሩ ጻዕሪ የድሊ’ሎ። እወ ሎሚ ናብ መንእሰያት 
ቀሪብካ ክትሕግዞም ቀሊል ኣይኰነን። … መንእሰያት 
ዝተፈላለየ ቅልውላው ደኣ ይሃልዎም እምበር፣ ምስኡ ከኣ 
ብዙኅ ክንገብር፤ ክንሰብኽ፤ ንኢየሱስ ናብ ጎደናታት ከነውጽኦ 
ኣሎና ምባል፣ ተልእኾ ሚስዮናውነትን ወለንታዊ ሥራሓትን 
ኣብ ምክያድ ንኡዳት እዮም። 

ኣብዚታት ተዋፊሮም ክትርእዮም እምበኣር ብዙኅ ዜሔጉስን ባህ 
ዜብልን ኢዩ (106)። ር. ሊ. ጳጳሳት ነዚ ሓሳብ’ዚ እንክዓጽዉ፣ 
“ንስብከተ ወንጌል ብቅንእን ብስምዒትን ብኣብነትን ካብ 
ዘይምንባሩን ምስባኹን ጸዋዕታ ይስስን የሎን”። ካህናት ኣብ 
ቍምስናኦም ተወፊዮምን ተሓጊሶምን ከገልግሉ ኣይረኣዩን። … 
ይብሉ (107)። ነበሃህላ ር.ሊ.ጳ. ብቃላትና እንክንብሎ “ቍጽሪ 
ጸዋዕታ ዚበዝኅ ብኬእምን ዝኽእል ኣነባብራ ሕይወትና ኢዩ 
ማለቶም ኢዩ። እምበኣር ብሓፈሻ ኣገባብን ጸሎትና፤ ተጋድሎና 
ኣጽዋማትና፤ ግብራውነት መብጽዓታትና፤ ኣዘራርባና፤ 
ኣለባብሳና፤ ኣሰራርሓና፤ ተወፋይነትና፤ ሰብኣዊ ጠባያትና፣ 
ብፍላይ ከኣ ኣርእስቲ ጾታዊ መዳይ ሕይወትና ንመንእሰያትና 
ሰሓብን ማራኽን ክንገብሮ ንጋደል።  
ዜእምን ኣነባብራ ወፈያና፣ ነቶም ብዝተፈላለየ ምኽንያት 
ኪዳኖም ዝተነኽኦም ሰብ ሓዳር’ውን ኣገዳስን ሓጋዝን ስብከት 
ምስክርነት’ዩ። ሎሚ ሓያሎ ካብ ውፉያት ኣባላትና፣ ትማሊ 
ንዝገበርዎ ንኡስ ኰነ ዓቢይ መብጽዓ፣ ዲቍና፤ መዓርገ 
ክህነት፣ ከም ሓንቲ ክበድን ትርጉምን ዘይብሉ ቆጺሮም፣ 
ጥንጥን ኣቢሎምዎ፣ ናብ ዊን ዝበሎም ኪኸዱ ምርኣይ ስሕት 
ኢልካ ጥራይ ዚገጥም ኰይኑ የለን። እዚ ከኣ ነቶም ብጽንዓት 
ኪዳን ሕይወቶም ክመርሑ ዝወሰኑን ኪውስኑ ዝምነዩን፣ ሓደ 
ምልክት ሕቶ ዜቐምጠሎም ምዃኑ ኣይንስሕቶን ኢና።  
 

ንብሉጽነት መብጽዓ ተዓቅቦን ንጽሕናን ሕሱር ዋጋ ሂብካ 
ምምልላስ ዚስዕርር ዘሎ ይመስል። ከምኡ እንተ ደኣ ኰይኑ ነቲ 
ቅ. ጳውሎስ “ሥጋዊ ስምዒትኩም ማለት ምንዝርናን ፍትወት 
ሥጋን ክፉእ ትምኒትን ቅተሉ” (ቈላ 3፣5) ዚብሎ እንታይ 
ትርጉም ክንረኽበሉ ኢና። 

2.3. መንፈስ ተዛማድነት 
ሎሚ ንሕና ውፉያት፣ ከም ኵሉ ካልእ ሰብ፣ ብመራኸቢ 
ብዙኃንን ዓውለማውነትን ንጽሎ ኣሎና። እወ ብብዙኅ ነገራት 
ኣጸቢቕና ንጽሎ ኣሎና። እዚ ጽልዋ’ዚ ከኣ፣ ኣብ ኣነባብራና፤ 
ኣለባብሳና፤ ከም ተራ ዓለማዊ ሰብ ጨና መናን ካልእ መጋየጽን 
ምዝውታርና፤ ህንጡይነት ምውናን ዘዝወጸ መጋበሪ 
ኤለክትሮኒክስን ምዝውታርና፤ ፈተውቲ ገንዘብ ምዃና፤ 
ግዙኣት መራኸቢ ብዙኃን ምዃና ይርአ። እዚታት ኵሉ ከኣ ነቲ 
ካብ መስረትና ዝተወርሰ ዝተፈላለየ ካሪዝም ወፈያና፣ 
ይብሕጕጎ፤ የድክዮ፤ የጥቅዖን ኣሎ። ሓደ ካብ ሳዕቤን ንብሎ 
ዘሎና ጽልዋ ከኣ፣ ነቲ ረዲና ክነብሮ ዝተቐበልናዮ ሕጊ 
ማኅበርና ብተዛማድነት (Relativism) ምርድኡን ምትርጓሙን 
ኢዩ።  

ጽማቕ ትሕዝቶ መበቆል ናይ’ዚ ብ“ተዛማድነት” ዚብል ቃል 
ንገልጾ ዘሎና ፍልስፍና፣ አብ ሞራል፤ አብ ፍልጠት፤ አብ ሓቂ 
ፍጽምና ዝበሃል የሎን። መምዘኒ ናይ ሞራል፤ ሓቂ፤ ፍልጠት 
ካብ ባህሊ ናብ ባህሊ፤ ካብ ኅብረተሰብ ናብ ኅብረተሰብ፤ ካብ 
ታሪኻዊ ኵነታት ናብ ታሪኻዊ ኵነታት ይፈላለ’ዩ። ሓደ ሓደ 
ጊዜ ሓቂ ዝተባህለ፣ ንዅሉ መለክዒ ዘይክኸውን ይኽእል’ዩ። 
ንሓደ ነገር አብ ሓደ ፍሉይ ኵነታት ሓቂ ዝበልካዮ፣ አብ ካልእ 
ኵነታት ግን ጌጋ ክትብሎ ዝከአል’ዩ” ዚብል ኢዩ። ሎሚ 
እምበኣር እዚ ዝበልናዮ መንፈስ፣ ኣብ ኣነባብራ ወፈያና፣ 
ጽቡቕ ባይታ ረኺቡ ዘሎ ኰይኑ ይስምዓና። ከም ሳዕቤኑ ከኣ፣ 
ንሕግና፤ ትካላትና፤ውርዙይ ልማዳትና (ጋላተዮ) በብቲ ንዓና 
ዝጥዕመና ንትርጕሞ ኣሎና። እዚ ከኣ ደናቝር ፍልጠት ሕግናን 
ልማዳትናን ይገብረና ኣሎ። ካብ’ዚ መንፈስ ተዛማድነት ከኣ፣ 
ኣነባብራ መንፈስ ውልቃውነት ይውለድ።  
ሎሚ ብዙኃት ዝተፈላለዩ፣ ጸረ ክርስትናን ወፈያ ሕይወትን 
ዝኾኑ አካላት አሎዉ። እንተኾነ እቲ ዝበርትዔ ጸላኢ ዚበሃል፣ 
እቲ አባላት፣ ንረብሓ ውልቃውነቶም አብ ማእከል አቐሚጦም፣ 
ዝመላለስዎ ኢዩ። እዞም ከምኦም ዝበሉ ፈለስቲ፣ ንዅሉ ካልእ፣ 
በዚ መለክዒ’ዚ እዮም ዝፈርድዎ። ኣብ ማሓብርና፣ ሓደ/ንቲ 
ናይ ብሕቱ ጠቕምን ዓወትን ጥራይ ኪጭብጥ ዚህንጠ ውፉይ 
ምርካብ ሳሕቲ ጥራይ ዚገጥም ተርእዮ አይኮነን። ሰብ ንርእሱ 
ምርኡይን ብሉጽን፣ ንኻልእ ግን ግዲ ዘይገብር እናኾነ ይመጽእ 
አሎ። 
ዓለማውነት ንሃይማኖትን ንቤተክርስትያንን ናብ ደረጃ 
ብሕታውን ውልቃውን የውርዶ ኣሎ። ካብኡ ሓሊፉውን 
ንሓቅታት መልዕልተ ባህርያዊ የወግኖን የፍኩሶን ኣሎ። 
ንሞራልን ንኽበድ ብሕታውን ሓባራውን ኃጢኣት የዳኽሞ 
ኣሎ። 
 ርድኢት ተዛማድነት’ውን ብቐጻሊ ይኽሰት ኣሎ። እዚ ከምዚ 
ዝበለ ኩነታት’ዚ ብፍላይ ነቶም ኣብ ዕድመ ብጽሕናን ዕድመ 
መንእሰይን ዘሎዉ የደናግሮምን መዓዝን ጉዕዞኦም 

የጥፍኣሎምን ኣሎ። ቀልጢፎም ተጠቃዕቲ ናይ’ዚ ይኾኑ 
ኣሎዉ (ሓ.ወ. 56)።                                                                                        ( ይቕጽል   .....) 
 

 

 

 

 

 

“ቤተክርስትያን ብዝስሕብ ቃላትን ህያባትን 
ዘይኰነትስ ብዝንበር ሕይወት ምስክርነት 
እያ ትዓቢ” (ር.ሊ.ጳ. ፍራንቸስኮ ሓ.ወ.14)።  

- ምንጻግ ማይ ጸሎት ኣብ ሰውነትካን፣ ክፍሊ ገዛውትን 
ካንቸሎን ካልእ’ውን  
- ኣብ ዝተፈላለየ ክፍሊ ኣካላትካን፣ ጁባኻን ቦርሳኻን፣ 
መናድቕ ገዛኻን ንዋየ ቅዱሳን ምስልታትን ምሓዝን ምስቃልን  
- ዝበርህ ሽምዓን ዕንበባን ምዝውታር 
- ስድራ ቤት ናብ ሓዲስ ገዛ እንክኣትዉ፣ ካህን ጸዊዖም 
ምብራኽ፣ ንስድራኦምን ገዝኦምን ናብ ትሕቲ ሓለዋ ዝመረጽዎ 
ጻድቕ ምሙዕቋብ።  
- ሓቢርካ ምምጋብ፣ ዋና ማእከል ናይ ሓንቲ ዘቤታዊት ቤተ 
ክርስትያን ሓቢርካ ትምገቦ መኣዲ ኢዩ። ሓቢርካ ዝግበር 
መኣዲ፣ ንዅሉ ኣብ ስድራ ቤት ዝዝውተር መንፈሳውነትን 
ጸሎታትን ምቹእ ባይታ ዚፈጥር’ዩ።  
- ኣባላት ስድራ ቤት፣ ዘዘውትርዎ መንፈሳውነት፣ ምስ ኣዝማን 
ሊጡርጊያን በዓላትን ዝለዋወጥን ዝሕደስን ምስ ዝገብርዎ ብዙሕ 
ሓጋዚ’ዩ። እዚታት ንዝተፈላለየ ዓይነት ጾም ክትለማመድ፤ 
ግብረ ጽድቂ ምግባር ክትተባባዕ፤ ይሕግዝ’ዩ።   
- ሕጻናት ቅድምን ድሕርን ድቃስ ኣብ ጎድኒ ዓራቶም 
ተንበርኪኾም ክጽልዩ ምምሃር። እዚታት ኵሉ ንግሥነት 
ኢየሱስ ኣብታ ስድራ ቤት ዘመልክት’ዩ። 
 

ኣባላት ሓንቲ ስድራ ቤት በዚታት ዝግደሱ እንተ ደኣ ኰኖም፣ 
ዝሕታሌ መንፈሳውነት ኣጸቢቑ ይበራበር ኢዩ። 
 

2. ኣርከስቲ ዘቤታዊት ቤተ ክርስትያን 
 

ሎሚ ኣብ ዘቤታዊት ቤተ ክርስትያና፣ እዚ ኣቐዲምና ዝበልናዮ 
ነገራት ስለዝጎደለ፣ ብዙኃት ካቶሊካውያን ወለዲ፣ ብቅድስና 
ንስድራ ቤቶም ከይመርሑ ዝተፈላለየ ብድሆታት ይገጥሞም 
ኣሎ። ሓደ ሓደ ካብ ብድሆታት፣-  
•    ኣብ ኣባላት ስድራ ቤት ብዝሒ ተርእዮ ዘይምጽውዋርን 

ዘይምቅብባልን  
• ብዝሒ ፍትሕ ሰብ ሓዳር 
• ዘይሓላፍነታዊ ባህሪ ኣባላት ስድራ ቤት  
• ተርእዮ ዘይሰብኣውን ዘይክርስትያናውን ስነ ምግባራት 

(ሓሶት፤ ጉቦ፤ ስርቂ፤ ስኽራን፤ ስስዔ፤ ዝሙት፤ መስተ፤ 
ትህኪት፤ ወዘተ) 

 ብዝሒ ምሕሳም ህያብ በረኸት ማሕጸንካ 
 ብዘይ ኪዳን ተጠራኒፍካ ምንባር 
 ምጥፋእ ርዝነትን ቅድስናን ተግባር ወሲባውነት 
 ምጥልላም ሰብ ኪዳን ኣብ ኣርእስቲ ወሲባውነት 
 ንብዙኅ ነገራት ብተዛማድነት ምርድኡን ምትርጓሙን 
 ብዝኂ ምክትታል ዘይሃንጸካ መጋበሪ መራኸቢ ብዙኃን 
 መንፈስ ውልቃወትን ዓለማውነትን 
 ብሓፈሻ ድንቁርና 10 ትእዛዛትን 6 ትእዛዛት ቤተ 

ክርስትያንን 

3. ፈውሲ ኃጢኣት ዘቤታዊት ቤተ ክርስትያን  
 

ኣቡናት ዓለም፣ ካብ 5-24 ጥቅምቲ 2015 ብዛዕባ ስድራ ቤት 
ዝዝቲ ሲነዶስ የካይዱ ኣሎዉ። እዚ ሲኖዶስ’ዚ ኣብ ዘተ 
ምእንቲ ክሕግዞም ኣቐዲሞም፣ ኵሎም ምእመናን ርድኢቶምን 
ርእይትኦምን ከምዝህቡ ተገይሩ ኢዩ። ምእመናን ነዚ ኣሳታፊ 
ዕድል’ዚ ስለዝሃበቶም ብዙሕ ተሓጕሶምን ኣሞጕሶምን 
እዮም። እዚ ከኣ ኣብ ሞንጎ ቤተ ክርስትያንን ምእመናንን ጽቡቅ 
መንፈስ ሓድሕዳዊ ዘተ ፈጢሩ። እንተኾነ ብዙኃት ምእመናን፣ 
ቤተ ክርስትያን ገና ብዛዕባ ኵነታት ስድራ ቤታዊ ሕይወት 
መጽናዕታ ክትቅጽል ትጽቢት ከምዘሎዎም’ውን ይገልጹ 
ኣሎዉ።  
 
ር.ሊ. ጳጳሳት ፍራንቸስኮ፣ ኣብ መዕጸዊ ዝሓለፈ ሲኖዶስ፣ 
ተጋባእቲ ኣብ’ቲ ዝቐረበ እማሜታት ዓሚቕ ሓሳብ ኪገብሩን፣ 
ንህሉው ጸገማትን ብድሆታትን ስድራ ቤት፣ መፍትሒ  

ስድራ ቤት ዘቤታዊት ቤተ ክርስትያን 
 
ጸሓፍቲ ክርስትና፣ ንስድራ ቤት ከም ሓንቲ ንእሽቶ ቤተ 
ክርስትያን ይቖጽርዋ። ቤተክርስትያን፣ ቅ. ቍርባን ዘሎወሉ፣ 
ተኣኪብና መደብ ሥርዓት አምልኾ ንገብረሉ ሕንጻ ኢዩ። እዚ 
ሕንጻ’ዚ ግን ከምቲ “ቅ. ጳውሎስ፡ ንስኻትኩም ቤተ መቕደስ 
አምላኽን ማኅደር መንፈስ ቅዱስን ምኻንኩም’ዶ 
አትይፈልጡን ኢኹም?” (1ቆሮ 3፡ 16) ዚብሎ፣ ኣምሳል እቲ 
ብሳላ ጸጋታት ምሥጢራት ማሕደር መንፈስ ቅዱስ ኰይኑ ዘሎ 
ሰውነትና ኢዩ። ካብ’ዚ ስነ መጎት’ዚ እምበኣር፣ እቶም ቤተ 
መቕደስ ኣምላኽ ዘበሉ ዝኾኑ ዜቑምዎ ቅዋም ኣሎ። ንሱ ከኣ 
ኣብ ቋንቋ ካቶሊካዊት ቤተ ክርስትያን፣ ስድራ ቤት እያ። 
ዘቤታዊት ቤተ ክርስትያን ከኣ ትበሃል። 
 

ቅ.መጽሓፍ፣ ኣብ መጀመርያ ምዕራፍ ዘፍጥረት፣ እዛ ዘቤታዊት 
ቅዋም እዚኣ ከመይ ኢላ ከም ትምስረት የመልክተልና። “… 
ኣዳም ንሔዋን ሥጋኣ ካብ ሥጋይ፣ ዓጽማ ከኣ ካብ ዓጸመይ ኢዩ 
ኢሉ ንሔዋን ተቐበላን ፈተዋን። ንሱ ኣቡኡን ኣዲኡን ሓዲጉ 
ምስኣ ይጽንበር። ሓደ ሥጋ ይኾኑ (2፣ 23-24)። ፍረዩን 
ተባዝሑን ኢሉ ከኣ ባረኾም” (1፣28) ይብለና። መስራቲ ስድራ 
ስድራ ቤት እምበኣር እግዚኣብሔር ባዕሉ ኢዩ። ሓላዊኣ ከኣ ንሱ 
ባዕሉ’ዩ። ቅ. ዳዊት እግዚኣብሔር ንቤት እንተ ዘይሀነጻ፡ ሃነጽቲ 

ንኸንቱ ይጽዕሩ (127:1) ይብል። 
 

ቅ. መጽሓፍ እግዚኣብሔር ንወዱ ኢየሱስ ኣብዚ ምድሪ’ዚ 
ዘሰናደወሉ ዝመችአ ቦታ ስድራ ቤት ምዃኑ የመልክተልና። 
ኣብኣ ን30 ዓመት ኣቐመጦ። ኢየሱስ’ውን ኣብ ምድራዊ 
ተልእኾኡ፣ ቅድሚ ዝኾነ ካልእ ዓበይቲ ተኣምራታቱ፣ ቀዳማይ 
ተኣምራቱ ንስድራ ቤትን ኣብ ስድራ ቤትን ገበሮ። ኣብ’ዚ 
ምድሪ’ዚ ብኢየሱስ ዝተባረኸ ቀዳማይ ቅዋም እምበኣር ስድራ 
ቤት’ዩ (ዮሓ 2፣1-12)። 
ጆን ቦውሪን ዝበሃል፣ ሓደ ሰብ ኣብ ምድሪ ዜስተማቕራ 
መንግስተ ሰማይ ስድራ ቤት እያ በለ። ነዚኣ እምበኣር’ያ ሎሚ 
ቤተ ክርስትያን ንእሽቶ ቤተ ክርስትያን ኢላ ትጽውዓ ዘላ። 
 

ንዘቤታዊት ቤተ ክርስትያን፣ ቤተ ክርስትያን ዘብላ ናይ ቀንዲ 
ኣባላታ፣- 
- ኣዘውቲርካ ብሓባር ምጽላይ፣ ኣብ ስድራ ቤት ሓቢርካ 
መዝሙረ ዳዊት ምድጋም፤ ጸሎተ መቝጸርያ ምጽላይ፤ 
መንፈሳዊ ንባብ ምንባብ፤ ሕይወት ጻድቃን ምንባብ፤ ድሮ 
ዝተነበ ወይ ድሒሩ ዝንበብ ንባባት ቅዳሴ ምሕላፍ፤ ስድራ 
ቤታዊ መደባት መንፈሳውነት ሳልስቲ፤ ሳብዕቲ፤ ታስዕቲ 
ዝተፈላለየ በዓላት፣ ንስድራ ቤት ብዙሕ ካብ ዝሕግዙ 
ረቛሒታት እዮም።   


